
РИЁВУ УЖБУ ҲАСАД ДАФЪИН ЭТ … 

 

Ражабова Марифат Бақоевна, 

Бухоро давлат университети  
Ўзбек  тили ва адабиёти кафедраси  доценти, ф.ф.д. 

              

  Бировки амр хилофидин айлагай иъроз , 

   Агар улус шаҳидур йўқ анинг киби муртоз. 

 

  Риёву ужбу ҳасад дафъин эт фано билаким, 

  Кетар бу дору ила мунча мухталиф амроз. 

 

  Амалға боқмаки бебаҳри фазл эрур яксон, 

  Фузайли Бармакий ўлсун, Фузайли Аёз. 

 

  Замона аҳлини бу коргоҳ аро билгил, 

  Зуруфеким тўладур анда мухталиф ағроз. 

 

  Ҳалоки нафс вали нутқи билки, риштайи куфр 

  Кесар ишига Али зулфиқоридур миқроз. 

 

  Замона мушкунгга кофур қотти, кўз очғил, 

  Ки чун кўз оллидадур бўлмас айламак иғмоз. 

 

  Савод жаҳлини юб, вақт эрурки уйғонсанг, 

  Ки умр шомиға субҳи ажал кетурди баёз. 

 

  Фақир яшурун оҳиға боқмаким, ўртар 

  Жаҳонни, гарчи эрур бу чоқин иши иймоз. 

 

  Бўлур ўлукка Навоий ҳадиси жон берса, 

  Нединки файз эшигини боғламайдурур файёз.   

 

Улуғ шоир Алишер Навоий лирик меросининг мавзулар доираси ниҳоятда кенг. Шоир қайси 

мавзуда қалам тебратмасин, уларни  юксак жамият ва унинг маънавиятли инсонларини  тарбиялашга 

йўналтирганлигини кўришимиз мумкин. Зеро, академик Б.Валихўжаевнинг ўринли таъкидича: 

«Комил инсон Алишер Навоий ижодида таянч нуқта бўлиб, жамиятнинг иқтисодий, ижтимоий ва 

маънавий ҳаётига оид барча муаммоларни ҳал қилиш унинг воситасида амалга ошади». Юқорида 

келтирилган ғазалда ҳам инсон хулқини  гўзаллаштириш, нуқсонларини бартараф қилишга 

қаратилган панд-насиҳалар уфуриб турибди..       

Панд-насиҳат руҳида ёзилган ушбу 9 байтли ғазал Алишер Навоийнинг “Бадойиъ ул-бидоя” 

(Алишер Навоий. Мукаммал асарлар тўплами. I жилд. -Тошкент. “Фан”, 1987, 248-бет) девонидан 

ўрин олган. Ғазалда инсонларни огоҳликка чақириш, нафси амморани жиловлаш, умрни эзгу ишларга 

бағишлаш ғояси устиворлик қилади. 

Улуғ шоирнинг жуда кўп ғазалларида дарвешларнинг шоҳ эмас, шоҳларнинг дарвешсифат, 

яъни  давлат ва салтанатга кўнгил боғламаслигини, дарвешлардек эътиқотда собит, маънавий қудрат 

соҳиби бўлишини истаганлигини кўришимиз мумкин. Шундагина шоҳда мансабпарастлик ва 

манфаатпарастлик, худпарастликдан нишон ҳам бўлмайди.   

Navoiy gulshani 

Таҳлилга тортилган мазкур ғазалнинг дастлабки байтида эса айтилган фикрнинг тескари 

жиҳатини кузатишимиз мумкин. Байтдаги иъроз – узоқлашиш, қочиш, юз ўгириш, муртоз – риёзат, 

тақво билан нафсини тарбиялаган, тийинган одам маъноларини англатувчи сўз. Навоий таъкидича, 

Аллоҳнинг амру фармонига амал қилиб яшайдиган одам чин инсондир. Худо амрига хилоф иш 

қилишдан ўзини сақлайдиган одам, агар у халққа шоҳ бўлса ҳам, риёзату тақво (дарвешлик)да унга 

тенг келадигани йўқ. 

Ғазалнинг иккинчи байтидаги риё, ужб, фано, амроз сўзларининг  изоҳи байтнинг маъносини 

англашга кўмаклашида. Риё – кўз бўямачилик, ўзини кўз-кўз қилиш, алдаш, сохта тақводорлик; ужб 
– манманлик, такаббурлик, ўзига оро бериш; фано – йўқолиш; тугатилиш; амроз – касалликлар, 

“мараз”нинг бирлик шакли. 

Байтда насиҳат руҳи устивор. Шоир инсонларнинг ёмон хислатлар (риёкорлик, манманлик, 

такаббурлик, ҳасад ва бошқалар)дан халос бўлишларининг ягона йўли  - Ҳаққа чин юракдан юз 

ўгиришдир,- дея маслаҳат беради. Чунки инсон ёмон хислатларни йўқотиш – фоний этиш орқали, 

нафс ғуғулаларини  енгиши, бунинг натижасида ичдаги амроз – ахлоқий касалликлардан холос 

бўлиши мумкин. 

Инсон наслу насаби, амалу мансаби билан эмас, эзгулик йўлидаги ишлари, гўзал хулқи билан 

шарафлидир. Шоир ғазалнинг учинчи байтида ўз фикрини асослаш учун  ҳаётий мисолга мурожаат 

қилади. Бунинг учун машҳур дарвеш Фузайл Аёз билан Аббосий халифаларнинг машҳур вазири 

Фузайл Бармакийни солиштиради. Бири оддий дарвеш, иккинчиси буюк донишманд вазир. Худо 

олдида уларнинг қайси бири қадрли? Кимники инсоний фазли  баланд бўлса, ўшанинг қадри баланд. 

Яъни Оллоҳ уларнинг амалу мансаби ёки танлаган йўлига қараб эмас, балки илоҳий фазлдан 

баҳрамандлигига қараб баҳолайди.   

Ғазал  ҳажвий,  киноявий  руҳда  давом  этади. Навбатдаги  байтда  пояма-поя  баланд  пардага 

кўтарила  борган  шикоят,  норозилик,  танқид  юқори  чўққига  чиққан. 

Инсон яратибдики, унинг вужудида эзгу фазилатлар билан бирга, ноқис хислатлар ёнма-ён  

яшаб келади. Улуғ шоир ғазалнинг тўртинчи байтида одамларни ажойиб бир ўхшатиш билан танқид 

остига олади. Замона аҳлини зуруф  –  идишларга ўхшатади. Бу идишларнинг ичи ағроз – ғаразлар, 

мақсадлар билан тўла. Яъни бу дунёдаги одамлар худди ичига турфа касалликлар тўлдирилган 

идишлар кабидирлар. Бу касалликлар -  маънавий касалликлардир. Фисқу фужур, лаганбардорлик,  

тилёмагарчилик, ҳасад, ғазаб, масабпарастлик... Шоир буларни барчасини битта ном – нафс дея 

атайди. 

Алишер Навоий кейинги байтда  китобхонга  ана шу касалликлардан қутилишнинг йўлини 

кўрсатади: Нафсни ҳалок этувчи куч – бу вали инсонлар нутқи – нафаси деб бил, бу нутқ худди 

Ҳазрати Али каримуллоҳ қиличидай нафс риштасини кесувчи миқроз яъни қайчидир. 

Байтдан-байтда шоирнинг куюнчаклиги ортиб боради. У замона аҳлини ҳушёрликка чақиради. 

Олтинчи байт инсонни ғафлатдан уйғотиш, ёмон хислатлардан қутилишга чорловчи огоҳномадек 

жаранглаган: Замона сочингни оқартирди, кўзингни оч, нимаики кўз олдингда бўлса уни яшириб 

(иғмоз) бўлмайди. 

Еттинчи байтда шоир ғафлат уйқусидаги инсоннинг тасвирини келтиради. Байтдаги савод сўзи 

қоралик, қора тус  маъносини англатади. Лирик қаҳрамон умр шомида жоҳилликдан уйғонди. Лекин 

умр шомиға (қоронғилигига) ажал тонги (ёруғлиги) баёз (нома)ни келтирди. Байтда шоир тазод 

санъати (қоронғи-ёруғ; шом-тонг) орқали лирик қаҳрамон умрининг бесамар ва мақсадсиз 

ўтганлигига эътиборни қаратади. 

Ғазалнинг саккизинчи  байтда орифона мазмунга урғу берилган. Фақр  - дунё ноз-

неъматларидан кечган, илоҳ ишқида ёнган  шахс. У илоҳий файзга дунё роҳатидан воз кечиб, 

сидқидилдан Мутлақ руҳ (Оллоҳ) сари интилади. Шоир мазкур байтда ғафлат уйқусидаги инсонга 

қарама-қарши қилиб фақр образини қўяди. Иймоз – ялтираш,  ёришиб кўриниш.  

Фақирнинг яширин оҳини эътиборсиз қолдирма, чунки бу чақин ялтираб кўринса ҳам, аммо 

жаҳонга ўт солиши мумкин. 

Ғазал мақдаъсида шоир “ўлик” деб камолга эришмаганларни назарда тутмоқда. Файз эшиги 

ҳам кўчма маънода қўлланган бўлиб,  Тангри таолонинг карами, файзи маъноларида қўлланган. 

Файёз – файз етказувчи, лутфу карам қилувчи. 

Навоий сўзлари ўлукка жон бағишлайди. Чунки Файёзи олам – Тангри таолонинг карами, 

файзи эшиклари биз учун очиқ. Биз унга лойиқ бўлсак, мушарраф бўламиз. 

Улуғ шоир бутун ғазал давомида ҳайратомуз тушбеҳу гўзал тамсиллар орқали инсоннинг 

улуғворлиги, берилган умрининг ғаниматлигини таъкидлаш баробарида, унинг вужудида макон 

тутган ноқис хислатларини танқид қилади. Шоир тасвири ва танқидилар остида куйиниш, ҳасрат, 

алам, афсус оҳанглари яққол кўзга ташланади. Сабаби, улуғ шоирнинг асл мақсади  ИНСОННИ 

номаъқул хислатлардан фориғ кўриш, унинг комиллик сифатларига эга бўлиши ғоялари ташкил 

қилади.  

Бугунги кунда давлатимиз сиёсатининг олий мақсади - озод ва обод Ватан, эркин ва фаровон 

ҳаётни банёд этишдир. Бундай жамиятни  эса баркамол, эзгу ғояларни ҳаётий эътиқодига 

айлантирган етук инсонларгина бунёд эта олади. Мана шундай улуғ вазифаларга буюк мутафаккир 

Алишер Навоийнинг назму насрда битилган ўлмас асарлари асрлароша “лаббай” деб жавоб бериб 

келмоқда. Буни  замондошларимиз  маънавий камолоти учун катта тарбиявий, маърифий аҳамиятга 

эга бўлган юқорида таҳлил қилинган ғазал мисолида ҳам кўришимиз мумкин. 

 

  Бировки амр хилофидин айлагай иъроз , 

   Агар улус шаҳидур йўқ анинг киби муртоз. 

 

  Риёву ужбу ҳасад дафъин эт фано билаким, 

  Кетар бу дору ила мунча мухталиф амроз. 

 

  Амалға боқмаки бебаҳри фазл эрур яксон, 

  Фузайли Бармакий ўлсун, Фузайли Аёз. 

 

  Замона аҳлини бу коргоҳ аро билгил, 

  Зуруфеким тўладур анда мухталиф ағроз. 

 

  Ҳалоки нафс вали нутқи билки, риштайи куфр 

  Кесар ишига Али зулфиқоридур миқроз. 

 

  Замона мушкунгга кофур қотти, кўз очғил, 

  Ки чун кўз оллидадур бўлмас айламак иғмоз. 

 

  Савод жаҳлини юб, вақт эрурки уйғонсанг, 

  Ки умр шомиға субҳи ажал кетурди баёз. 

Жоҳиллик қоралигини (ёки қоралик жаҳлини) юқиб, уйғониш вақтинг келди, чунки умр 

шомиға (қоронғилигига) ажал тонги (ёруғлиги) баёз (нома)ни келтирди. 

  Фақир яшурун оҳиға боқмаким, ўртар 

  Жаҳонни, гарчи эрур бу чоқин иши иймоз. 

Фақир дарвешнинг яширин оҳини эътиборсиз қолдирма, чунки бу чақин ялтираб кўринса ҳам. 

Аммо жаҳонга ўт солиши мумкин. 

 

  Бўлур ўлукка Навоий ҳадиси жон берса, 

             Нединки файз эшигини боғламайдурур файёз.  

Навоийнинг сўзи ўликни тирилтириш мумкин, зеро файзу карам етказувчи Зоти мукаррам 

лутфу марҳамат эшигини беркитмайди 

